Ogasun Publikoa.


8.GAIA: LURRALDE KOMUNEKO ERKIDEGO AUTONOMOEN FINANTZAKETA.

ESKEMA:

1.. Autonomi erkidegoetako aurrekontuen finantzaketa

2. Estatuaren sarreretako parte hartzea

3. Lurralde-arteko konpentsazio fondoa

1. AUTONOMI ERKIDEGOETAKO AURREKONTUEN FINANTZAKETA.

1. 8/1980 Lege Organikoa dugu lurralde komuneko erkidegoen finantzaketa arautzen zuen legea, 27/1996 Lege Organikoak aldatu zuena PP gobernura igo zenean; honen azken aldaketa sakona 7/2001 Lege Organikoak egin du. Hauek ez dira Euskal Erkidego Autonomoa eta Nafarroarentzat aplikagarriak, hauek eraentza berezia duten heinean. Aipatutako lege horiek zenbait printzipio ezartzen dituzte finantzaketa arauetan:

A. Nahikotasuna. Estatuak finantza-baliabideen nahikotasuna bermatzen die erkidego autonomoei, beren eskuduntzak finantzatzeko. Edozein momentutan nahiko diru ez badu erkidego autonomoak, Estatuak eskasia hori gainditzeko fondoak emango dizkio.

B. Autonomia. Erkidego autonomoek beren sarrerak nahi duten eran gastatu ahal izango dituzte. Hala ere, behin eskuduntzaren transferentzia jasota, ezingo du zerbitzua eman gabe utzi. Beraz, autonomia honek badu nolabaiteko muga.

C. Solidaritatea. Erkidegoen arteko elkarlaguntzarako tresnak egongo dira: Lurraldeen arteko Konpentsazio Fondoa (LKF), komunitateen arteko lehiarik ez ematea...

D. Harmonizazioa. Zerga-terminoak berdinak izan behar dira erkidego guztietan, baita EAE eta Nafarroan ere (1963ko Ley General Tributaria deiturikoan zehazturik)

E. Koordinazioa. Erkidego autonomoen aurrekontuek arazoei modu koordinatuan erantzun beharko diete (bestela, batak egindakoa besteak desegin lezake). Honetarako tresna informazio trukaketa izango da, iruzurrik ez gertatzeko laguntzen duena.

F. Korresponsabilitatea. Gobernu Zentralak Autonomi Erkidegoei zerga-bilketa egokia eta eraginkorra izan dadin behartzen die; hau ez bada ongi betetzen eta iruzurra edo fraudea handitzen bada, gutxiago biltzeagatik biak izango dira kaltetuak, Estatua eta Autonomia. Lotura hau emandako (zeditutako) zergekin sortzen da, eta horiek ondo kudeatuz gero, bi ogasunak izango dira onuratuak; printzipio hau ez da baliagarria izango, berriz, autonomiak berak sortzen badu zerga.

G. Aurrekontu-egonkortasuna (estabilidad presupuestaria). Europar Batasuneko Estatu-kideak behartuak daude defizita kontrolatzera. Estatu-kideak behartuak badaude, baita Erkidegoak, Aldundiak eta Udalak ere. Honetarako, badago Estatu-mailako legea; hau Erkidego Autonomoentzako nahiko murriztailea izango da, defizita gabe funtzionatu beharko dutelako.

2. Guzti honetaz arduratzen den organo bat egon beharko da, betetze egokia kontrolatu eta kudeatzeko: Finantza eta Zerga Politikarako Kontseilua. Hau Gobernu Zentraleko Ogasun Ministroak, Administrazio Publikoetako Ministroak, eta Autonomia Erkidego guztietako Ogasun Kontseilariek osatuko dute. Oso organo boteretsua da, hemen hartzen direlako Erkidego Autonomoetako diruei buruzko erabakiak, Parlamentuan lege bihurtu aurretik. Honen eginkizuna da Lurraldeen arteko Konpentsazio Fondoa (LKF) banatzeko irizpideak jartzea, eta kopuruak finkatzea.

2. ESTATUAREN SARRERETAKO PARTE HARTZEA.

1. Konstituzioak berak esaten digu nola antolatzen diren erkidego autonomoak, eta hauen sarrera orokorrak K 157 artikuluan ezartzen dira, denborarekin hauek zehaztu eta garatu direlarik:

A. Ondare sarrerak (transferitu badira) ( ondarearen ustiapenaren ondorioz lortutako etekinak

B. Zerga propioak, tasak eta kontribuzio bereziak

C. Zerga zedituak edo emanak

D. Gain-kargak

E. Estatuen sarreretako parte-hartzea, edo aurrekontuetan esleitutako partidak (LKF)

F. Zor publikoaren etekinak

G. Finantza-eragiketen bidez lortutakoa

2. Zerga propioak. Erkidegoek badute gaitasuna beren zergak sortzeko, zenbait baldintzekin: zerga-gaia (egitate zergagarria) ezin daiteke Administrazio Zentralak erabilia izan (Administrazio Zentralak zergatzen duen zerga-gaia ezin du erkidego autonomoak zergatu). Denboraren poderioz, Administrazio Zentralak erabaki dezake zerga hori berarentzat hartzea, eta erkidegoari kenduko dio, hura konpentsatuz (LOFCA/KAFLO). Badira bestelako baldintzak: enpresa libreari oztopoak ez jartzea...

3. Tasak. Bere eskuduntzen barruan dauden zerbitzu publiko batzuk eskaintzeagatik (haurtzaindegiak...) erkidego autonomoek tasak kobratu ditzakete. Honetarako baldintza da tasa horien etekina zerbitzu publikoaren kostua baino txikiagoa izatea.

4. Kontribuzio bereziak. Hauek emango dira obra edo gastu publiko batek hobekuntza sortu, eta ondorioz ondare pribatuak balorazio gehigarria badu. Adibidez, errepidea egiteagatik inguruko lurren balioa handitzen bada, horien jabeei zerga mota bat ezarri ahal izango zaie. Honen baldintza da kontribuzio berezien bidez bildutako dirua inbertsioa baino txikiagoa izatea.

5. Gaur egungo azken aldaketen ondorioz, ondare sarrerak, zerga propioak eta kontribuzio bereziak berdin mantentzen dira, baina zerga zedituak aldatzen dira:

6. PFEZaren %33 (Pertsona Fisikoen Errentaren gaineko Zergaren %33)

A. Erkidego autonomoek PFEZaren %33 horren gaineko arauketa ahalmena dute, hau da, portzentai horrek araudi autonomoa izango du. Hau kalkulatzeko, lehenik lanaren etekinak, kapital higigarrien (akzioen) etekinak eta kapital higiezinen etekinak batu, eta Oinarri Zergagarria lortuko dugu; horri zerga-taula aplikatzen zaio, eta ordaindu beharreko zerga osoa aterako da; zerga-taula honetatik lortutako bitan banatuko da, zerga autonomoa (%33) eta zerga estatala (%67), erkidego autonomoak bere partean zertxobait igo edo jaisteko ahalmena izango duelarik.

B. Zerga hau kalkulatzeko, lehenik kuota osoa lortu, eta ondoren kenkariak aplikatuko zaizkio; kenkaria pertsona bakoitzaren egoera familiarra edo subjektiboa kontutan hartzen duen zergen "deskontua" da (ez nahastu gastu kengarriarekin, oinarri zergagarria zehaztu baino lehen, aurretik egindako gastuengatik -seguritate sozialari ordaindutakoa...- legez kentzen dena). Kenkari hauek araudi autonomoa izan dezakete, beti ere egoera pertsonalekin lotutakoak badira, ez inbertsioekin lotutakoak.Kenkari autonomoa soilik erkidego autonomoaren PFEZaren %33 horri aplikatuko zaio.

7. Ondare garbiaren gaineko zerga (pisua, akzioak...). Zerga autonomoa da, erabat zeditua

8. Ondare Transmisioei buruzko zerga eta Ekintza Juridiko Dokumentatuei buruzkoa (etxea saltzea, elkarte baten estatutuak idaztea...). Zerga hauek ere autonomia dute

9. Oinordetza eta Dohantzaren gaineko zerga. Administrazio Zentralak lege komunatik ez urruntzea eskatzen die erkidego autonomoei, eta zergen aurrerakortasuna mantentzea.

10. Sarrerak honela izanik, Erkidego Autonomoek sarrera urriak zituzten, eta gastuak, berriz, ertainak. Beraz, Estatuaren sarreretan parte-hartzea handia zuten. Horregatik, 2001eko abenduaren 27an 7/2001 Lege Organikoa onartu zen (BOE 2001-12-31), beste zerga batzuk onartuz:

A. BEZaren %35 (sarrerak neurri handian igoaz)

B. Zerga Berezien %40 arte (garagardoaren gaineko zerga, ardoa eta edari alkoholdunen gainekoa, hidrokarburoen gainekoa, eta tabakoaren gainekoa)

C. Elektrizitatearen kontsumoaren gainekoa (erabat transferitua). Kasu honetan, zerga-tasa autonomoa izan daiteke, erkidego autonomoek tasa hau %10 batean alda dezakete.

D. Garraiobideei ezarritakoa (matrikulazioa...). Zerga tasa autonomoa izan daiteke.

E. Jokoaren gaineko zerga

F. Zenbait hidrokarburoen salmenten gaineko zerga, bere fase txikitakoan (minoristan). Honetan, bereizi behar dira: Estatu-zerga, 0' 025 €, azken helburu duena osasun zerbitzuak finantzatzea (honek zergaren ohizko zentzua apurtzen du, zergak normalean ez duelako helburu zehatza); eta Autonomi-zerga (zerga autonomoa), 3 urteren buruan 0' 025 € izatera iritsi daitekeena, helburutzat ingurugiroa hobetzea duena.

11. Gaur egun, lurralde komuneko erkidego autonomoen sarrerak ertainak izanik, gastuak handiak dira, Nafarroako erkidego autonomoko zein EAEko gastu mailara hurbilduz. Administrazio Zentralak diferentzia/desoreka hau estaltzeko konpromezua du; honela, bere aurrekontuetan partida bat habilitatzen du, Nahikotasuneko Fondoa, aurrekontu-nahikotasuna lortzearren (Nafarroa eta EAEri ez zaie hemendik inongo dirulaguntzarik egokitzen).

(Nahikotasuneko F.) = (Autonomiei transferitutako zerbitzuen kostua) - (Zerga gaitasuna)

12. Honela, erkidego autonomoek zerbitzu publikoetan gastatu beharko luketena 100.000,000.000 € izanik, bildu beharko luketena (zerga gaitasuna) 80.000,000.000 € balira, Estatuko aurrekontuetatik 20.000,000.000 € aterako lirateke (bion arteko diferentzia), Nahikotasuneko Fondoa osatuz. Baina gerta liteke errealitatean gastuak zein sarrerak honelakoak ez izatea, horiek aurretiazko estimazioak direlako, eta erkidego autonomoek zergak eta gastuak alda ditzakete. Hura beren arazoa izango da, eurek erabaki beharko dute superabita edo defizita izan nahi duten, edo zerbitzu publiko batzuei besteei baino garrantzia handiagoa ematen dieten. Honek aldebiko arriskua sortzen du.

13. Oinarrizko urtean Nahikotasuneko Fondoa (NhF0) 20.000,000.000 € izanik, hurrengo urteetan eguneratze indizea aplikatuko zaio kopuru honi, urtero aldatuz joango den koefizientea. Aldaketa emango da administrazio zentralak bere zerga-sarreretan pairatzen duen aldaketaren arabera, kontutan hartu gabe erkidego autonomoei transferitutako zergak.

14. Fondo honetatik erkidego autonomo bakoitzari zenbat dagokion kalkulatzeko, araututako zenbait elementu hartzen dira kontutan:

A. Elementu banatzaileak

1) Populazioa. Populazio erlatiboaren arabera, fondo honen %94 banatuko da.

2) Azalera. Azalera erlatiboaren arabera, fondoaren %4' 2 banatzen da, erkidego autonomo zabaletan zerbitzu publikoak helarazteko zailtasun handiagoa dagoelako.

3) Populazioaren sakabanaketaren arabera, %1' 2

4) Irlaldetasunaren arabera (insularidad), %0' 6

B. Elementu birbanatzaileak

1) Errenta "per capita"ren arabera

15. Bestalde, nahikotasuneko fondoa alda daiteke arrazoi ezberdinengatik: transferitutako zerbitzuak birbaloratu edo zerbitzu berriak transferitu direlako, zerga berriak ematen direlako, edota portzentaiak aldatu...

16. Administrazio Zentralak erkidego autonomo guztiei (salbu Nafarroa eta EAE) zerbitzu publiko guztiek gutxieneko maila izan dezaten bermatzen die. Zerbitzua gutxieneko maila horretara iristen ez bada, administrazio zentralak bere aurrekontuaren partida gehigarri bat sortuko du. Bost urteren buruan egoera errepikatzen bada, nahikotasuneko fondoaren eraentza berrikusiko da.

17. Guzti honetaz gain, erkidego autonomoek badute beste diru-sarrera bat: Zor Publikoa. Urtebete baino epe luzeagokoa jaulkitzeko, Finantza eta Zerga Politikarako Kontseiluaren baimena behar du, beti ere muga bat errespetatuz, autonomi erkidegoaren sarreretako %25. Epe laburrerako maileguak ere har ditzake kutxa urritasunari aurre egiteko (adibidez, zergak bildu baino lehen).

3. LURRALDE-ARTEKO KONPENTSAZIO FONDOA (LKF)

1. Konstituzioa zein Estatutuetan agertzen den elkartasuneko fondo honen helburua da ekonomikoki atzeratuak dauden erregioei laguntzak ematea inbertsioak egin ditzaten, azpiegiturak garatuz. Hauek laguntza horizontalak dira, denak aprobetxatzen direlako; hau da, ez zaie pertsona jakinei ematen, biztanle guztiak aprobetxatzen dira horretaz (garraioa errazten da, enpresak erakarriaz...). Esan bezala, LKF azpigaratuak dauden erkidego autonomoentzat izango da, Europak zehazten dituenak.

2. Europak lagundu beharreko lurralde edo erregioak 6 helburu ezberdinetan sailkatzen ditu, beharraren arabera ordenatuak, eta LKF 1. helburuan sailkatuak dauden erregioetara zuzenduko da: Europako batazbesteko errenta "per capita"ren %75 baino gutxiago duten lurraldeak (normalean industrializazioa izan ez dutenak: Extremadura, Gaztela-Mantxa, Gaztela-Leon, Andaluzia, Galiza...).

3. Europak honelako erregioei egiturazko-fondoak ematen dizkie ere, eta Estatu mailakoak Europa mailako fondoekin koordinatuak egotea nahi da.

4. LKF Estatuaren karga bezala azaltzen da, hau da, Estatuak definitzen du bere baitako esklusiboa den karga bezala. Beraz, Estatuaren karga esklusiboak direnak finantzatu beharko dira (baita EAE eta Nafarroak ere, ekarpena eta kupoaren bidez).

5. Bestalde, LKF bi azpi-ataletan banatzen da: konpentsazio fondoa eta fondo osagarria. Lege honen arabera, zehaztua dago bakoitzak izan behar duen gutxieneko kopurua. Konpentsazio Fondoak inbertsio publiko zibil osoaren %22' 5  izan behar du gutxienez (administrazio zentralarena eta erakunde publikoena -RTVE...-); gero zuzenketa batzuk sartuko zaizkio. Fondo Osagarriak Konpentsazio Fondoaren %33' 3 izan behar du.

6. Konpentsazio Fondoaren helburua azpiegiturak garatzea izango da; Fondo Osagarriarena, berriz, gastu korronteak ordaintzea (inbertsioak ere sar daitezke, baina nagusiki gastu korronteak sartuko dira).

7. LKF eskuratuko duten lurraldeak erkidego autonomoak izango dira (probintziak ez), baina soilik Europako batazbesteko errenta per capitaren %75 baino gutxiago dutenak. Espainian, 10 erkidego sartzen dira talde honetan. 10 kide hauen artean banatzeko irizpideak hauek izango dira:

A. Banaketa irizpideak

1) Populazio erlatiboa ( %87' 5

2) Saldo migratorioaren portzentaia (emigrazioa > inmigrazioa bada) ( %1' 6

3) Langabezia tasa ( %1

4) Azalera erlatiboa ( %3

5) Populazioaren sakabanaketa ( %6' 9

B. Birbanaketa irizpideak (behin banaketa eginda, sarrera hauek zuzentzeko)

1) Errenta per capita erlatiboaren inbersoa. Honela, errenta per capita batazbestekoaren %80 bada, aurrekoan ateratako kopurua x100 biderkatu, eta :80 zatituko da, kopurua igotzeko (x 100/80)

2) Irlaldetasuna

8. LKF aldatzen den fondoa da, ez da nahikotasuneko fondoa bezala (nahikotasuneko fondoa urtero nahiko erregularki igotzen da). LKF apur bat baldintzatua dago ziklo ekonomikoarekin (aurrekontu antiziklikoarekin harremanetan); beraz, aldakorra izaten da.

